
రంగనిలయ వలయా

కారాభయముద్రితైకకరకిసలయ లీ

లారసనిరంకుశస్వే

చ్ఛారచితజగత్ప్రసూతిసంస్థితివిలయా.

వసంతర్తువర్ణనము

	ఉ.	
భాసురలీల నయ్యె నిలపై మధుమాసము గర్వితేక్షుబా

ణాసకృతాట్టహాసము భయాకులపాంథవిముక్తదీర్ఘని

శ్శ్వాసము కోపనాధృతినివాసము కోకిలకీరషట్పదో

ల్లాసము దత్తభూరుహవిలాసము సర్వమనోవికాస మై.

	ఉ.	
ప్రాయము భూరుహంబుల కపాయము మంచున కాపతత్పవి

ప్రాయము పాంథకోటికి నుపాయము చిల్కలకున్ సమాపనా

ధ్యాయము కోపనాధృతికి దాయము చల్లనిగాలి కెన్నఁ గా

నాయము పుష్పబాణునకు నామని నే మని ప్రస్తుతింపఁగన్?

	చ.	
తెగినమనోభవుం దిరుగఁ దెచ్చి కుజంబుల కెల్లఁ బ్రాయము

ల్మగుడఁగ నిచ్చి యన్యభృతమండలిమూఁగతనంబు వుచ్చి ము

జ్జగముల వార్త కెక్కివనసంతభిషగ్వరుఁ డాప్తుఁ డయ్యునుం

దగుగతి మాన్ప లేఁడ మఱి దక్షిణవాయువునందుఁ జాడ్యమున్.

	క.	
తొలఁగి చిరకాలమునకుం, గలసినమాధవునిమీఁదఁ గనలి ననశ్రీ

తలిరుల నెఱ్ఱంబాఱుచుఁ, గలకంఠప్రథమవాక్యగతులం గొణఁగెన్.

	ఉ.	
ఆసమయంబున న్మధుసమాగతలక్ష్మి వనప్రవేశముం

జేసినవేళఁ జూడ బొలిచెం బికషట్పదభూతతృప్తి గాఁ

బోసినమాంసపుంజములపోలికఁ బల్లవితామ్రసంచయం

బాసనపాత్ర లయ్యె వకుళాగ్రదళమ్మకుళప్రతానముల్.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 16 సెప్టెంబరు 2022న 01:18కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

